RELACION

PËR
PROJEKTLIGJIN 

DISA SHTESA DHE NDRYSHIME NË LIGJIN NR. 80/2021 “PËR REGJISTRIMIN E ORGANIZATAVE JOFITIMPRURËSE””
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Ky projektligj ka si qëllim rishikimin e ligjit nr. 80/2021 “Për regjistrimin e organizatave jofitimprurëse” me qëllim sigurimin e përputhshmërisë së tij me vendimin nr. 62, datë 20.11.2023, të Gjykatës Kushtetuese. Përmes këtij vendimi, Gjykata Kushtetuese ka shfuqizuar detyrimin e organizatave jofitimprurëse për t’u regjistruar, kompetencën e kancelarit për të shqyrtuar regjistrimet e tjera, si dhe masat administrative për shkeljet sipas ligjit. 

Në këtë kuadër, paraqitet e domosdoshme ndërhyrja në kushtet kur vendimet e Gjykatës Kushtetuese janë të detyrueshme për zbatim. Objektivi i projektaktit është garantimi i parimit të sigurisë juridike, konform arritjes së qartësisë, kuptueshmërisë dhe përcaktimit të normës juridike, shtetit të së drejtës, si dhe plotësimit të vakumit ligjor.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektakt është i parashikuar në Programin e Përgjithshëm Analitik të Projektakteve, miratuar me vendimin nr. 818, datë 26.12.2024 të Këshillit të Ministrave “Për miratimin e programit të përgjithshëm analitik të projektakteve që do të paraqiten për shqyrtim në Këshillin e Ministrave gjatë vitit 2025”, për Ministrinë e Drejtësisë, për katërmujorin e dytë.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Ky projektligj pritet të unifikojë terminologjinë në të gjithë përmbajtjen e ligjit nr. 80/2021, në vijim të shfuqizimeve të kryera nga Gjykata Kushtetuese. Ndërhyrjet e synuara konsistojnë në riformulim dispozitash me qëllim sigurimin e qartësisë së normës juridike pas shfuqizimeve të kryera nga Gjykata Kushtetuese. Në kushtet kur Gjykata Kushtetuese në nenin 8 të ligjit nr. 80/2021, ka shfuqizuar shprehjen “regjistrim fillestar” dhe arsyeton se sa i përket përcaktimit se organizatat jofitimprurëse, të cilat kanë detyrimin për t’u regjistruar sipas legjislacionit në fuqi, janë të detyruara të paraqesin në Gjykatën e Rrethit Gjyqësor Tiranë kërkesën për regjistrim fillestar ose për regjistrime të tjera të detyrueshme brenda 30 (tridhjetë) ditëve kalendarike nga data e themelimit ose nga data e ngjarjes së rrethanës faktike dhe/ose hartimit të aktit të detyrueshëm për t’u regjistruar, ky formulim i normës jo vetëm që i detyron qytetarët të regjistrohen në gjykatë pavarësisht vullnetit të tyre, por në thelb rezulton të jetë detyrim i ri, i krijuar pikërisht nga ligji nr. 80/2021. Ndaj, në vijim të këtij arsyetimi, si dhe shfuqizimit të shprehjes “regjistrim fillestar” është vlerësuar të ndërhyhet duke zëvendësuar këtë shprehje, duke mos parashikuar afat të detyrueshëm për regjistrim, si dhe duke riformuluar dispozitën.
Sa më sipër, togfjalëshi “regjistrim fillestar” është zëvendësuar në të gjithë përmbajtjen e ligjit në dispozitat përkatëse me qëllim unifikimin e terminologjisë dhe arritjen e qartësisë së normës juridike, e njëjta qasje është ndjekur edhe sa i përket togfjalëshit “regjistrime të tjera”, duke vlerësuar të zëvendësohet me togfjalëshin “regjistrimi i ndryshimeve të të dhënave”.

Po ashtu, projektligji synon të harmonizojë përmbajtjen e ligjit nr. 80/2021, me vendimin e Gjykatës Kushtetuese dhe rregullimin e çështjeve të cilat mbeten të parregulluara, konkretisht sa i përket shfuqizimit nga Gjykata Kushtetuese, të kompetencave të kancelarit të parashikuara nga ligji sipërcituar për kryerjen e regjistrimeve të tjera të organizatave jofitimprurëse.
Kjo ndërhyrje synon të korrigjojë çdo paqartësi që mund të lindë në vijim të zbatimit të këtij ligji, pasi konkretisht me shfuqizimin e kompetencave të kancelarit për ndjekjen e procedurave për kryerjen e regjistrimeve të tjera të organizatave jofitimprurëse, mbetet e paparashikuar se cili është organi i cili do të vijojë të kryejë këtë funksion që i ishte atribuar shprehimisht kancelarit.

Sigurimi i një mjedisi të qëndrueshëm ligjor është një nga aspektet e parimit të sigurisë juridike, parim i cili qëndron në themel të një shteti demokratik, ndaj me qëllim sigurimin e zbatimit të tij lind nevoja për këtë ndërhyrje ligjore me qëllim jo vetëm sigurimin e një mjedisi të qëndrueshëm ligjor por edhe të qartë.

Gjithashtu, Gjykata Kushtetuese ka marrë në analizë nenin 49 të ligjit nr. 80/2021, i cili parashikon kundërvajtjet administrative, duke arsyetuar se në përputhje me parimin e proporcionalitetit, moskryerja e regjistrimit fillestar brenda afatit të përcaktuar në ligj, konsiderohet jokushtetues. Po ashtu, sa i përket shkeljeve të tjera administrative të parashikuara në pikat 2 dhe 3, të nenit 49 të ligjit nr. 80/2021, konkretisht deklarimi në regjistrin elektronik i të dhënave të pavërteta, kur kjo nuk përbën vepër penale, si dhe moskryerja e detyrimit për regjistrimet e tjera të detyrueshme brenda afateve të parashikuara nga ky ligj, Gjykata ka vlerësuar se këto mjete janë më të ashpra se sa duhet për të arritur objektivin e kërkuar, duke pasur parasysh natyrën e këtyre shkeljeve, të cilat lidhen vetëm me deklarimin e të dhënave të regjistrin elektronik dhe pasojat që mund të sjellin ato.

Në lidhje me marzhin e përcaktuar nga 0.1% deri në 1%, gjykata shprehet se ai nuk plotëson standardet lidhur me qartësinë e normës juridike për sa i përket kuptimit dhe përllogaritjes së gjobave mbi të ardhurat vjetore të deklaruara të organizatave jofitimprurëse, duke i bërë këto ndëshkime për nga natyra e tyre arbitrare. 

Ndaj, në vijim të arsyetimit të Gjykatës, është vlerësuar rishikimi i masave administrative duke parashikuar një gjobë me shumë fikse, për shkeljet e tilla si deklarimi i të dhënave të pavërteta në regjistrin elektronik si dhe për moskryerjen e regjistrimit për ndryshimet e të dhënave. Për përcaktimin e një parashikimi të tillë, janë marrë si referencë parashikimet e ligjit nr. 9723, datë 3.5.2007 “Për regjistrimin e biznesit”, të ndryshuar, sa i përket shkeljeve administrative. Këto parashikime kanë si qëllim arritjen e një sërë objektivash si përmbushja e detyrimeve ligjore, parandalimi i abuzimeve, si dhe ndërgjegjësimi për respektimin e parashikimeve ligjore.
IV.VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në mbështetje të neneve 78, 81 pika 1, 83 pika 1, si dhe 100 të Kushtetutës.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)

Ky projektligj nuk synon përafrim të legjislacionit me acquis të Bashkimit Evropian, ndaj nuk ka vlerësim të shkallës së përafrimit.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji përmban 29 dispozita, përmbajtjen e të cilave e sqarojmë si vijon:
1. Në nenin 1 të projektligjit parashikohet zëvendësimi kudo në tekstin e projektligjit të togfjalëshit “Gjykata e Rrethit Gjyqësor Tiranë” me togfjalëshin “Gjykata e Shkallës së Parë e Juridiksionit të Përgjithshëm Tiranë”, në përputhje me terminologjinë e vendimit nr. 495, datë 21.07.2022 të Këshillit të Ministrave “Për riorganizimin e rretheve gjyqësore dhe kompetencave tokësore të gjykatave”.
2. Në nenin 2 të projektligjit është parashikuar ndryshimi i nenit 1 të ligjit nr. 80/2021, në përputhje me arsyetimin e Gjykatës Kushtetuese për mos caktimin e detyrimit të organizatave jofitimprurëse për regjistrim, në përputhje me lirinë e organizimit.
3. Në nenin 3 të projektligjit, është parashikuar ndryshimi i pikës 9, të nenit 3 të ligjit nr.80/2021, për shkak të shfuqizimit nga Gjykata Kushtetuese të togfjalëshit “për regjistrim fillestar”. Me qëllim unifikimin e terminologjisë dhe qartësinë e normës juridike është vlerësuar e nevojshme të zëvendësohet togfjalëshi “regjistrim fillestar”, në të gjitha dispozitat e ligjit nr. 80/2021, me qëllim dallimin midis regjistrimit si proces për fitimin e personalitetit juridik, me regjistrimin e ndryshimeve të të dhënave. Gjithashtu, në vijim të këtij arsyetimi, po në këtë pikë është parashikuar ndryshimi i pikës 10 të të njëjtit nen, duke ndryshuar togfjalëshin “Regjistrim tjetër” me togfjalëshin “Regjistrim i ndryshimeve të të dhënave”. Me qëllim mos përsëritjen e parashikimeve ligjore është vlerësuar e arsyeshme shfuqizimi i pikës 11, në kushtet kur është pika 9 e cila sqaron kuptimin e tofjalëshit “regjistrim i organizatës jofitimprurëse”.
4.  Në nenin 4 të projektligjit, është parashikuar ndryshimi i fjalisë së parë, të pikës 1, të nenit 6, të ligjit nr. 80/2021, me qëllim unifikimin e terminologjisë në tërësinë e përmbajtjes së tij sa i përket shprehjes regjistrim fillestar. Gjithashtu, i njëjti arsyetim vlen edhe sa i përket neneve 5, 7, 8, 9, 10, 11, 12, 13, 14, 15, 16, 19, 23, 24, 25, 26, 27 të projektligjit, nëpërmjet të cilave synohet zëvendësimi i togfjalëshit “regjistrim fillestar” me togfjalëshin “regjistrim” si dhe zëvendësimi i togfjalëshit “regjistrime të tjera” me togfjalëshin “regjistrimin e ndryshimimeve të të dhënave”.
5. Në nenin 6 të projektligjit është parashikuar ndryshimi i nenit 8 të ligjit nr. 80/2021, në përputhje me arsyetimin e Gjykatës Kushtetuese se detyrimi i organizatave jo fitimprurëse për regjistrimin fillestar, detyrim i cili kur nuk përmbushet cilësohet si kundërvajtje administrative në kuptim të nenit 49 të ligjit nr. 80/2021 dhe dënohet me gjobë, përbën një prej formave të ndërhyrjes në lirinë e organizimit. 
6. Në nenin 17 të projektligjit, synohet të ndryshohet neni 25 i ligjit nr. 80/2021, sa i përket vendimmarrjes së gjyqtarit, edhe për regjistrimin e ndryshimeve të të dhënave, në kushtet kur me vendimin vendimit nr.62, datë 20.11.2023 të Gjykatës Kushtetuese, kjo e fundit ka shfuqizuar kompetencat e kancelarit të parashikuara nga ligji i sipërcituar për kryerjen e regjistrimeve të tjera të organizatave jofitimprurëse dhe nëpërmjet këtij projektligji këto kompetenca do të kryhen prej gjyqtarit të seksionit tregtar, pranë Gjykatës së Shkallës së Parë të Juridiksionit të Përgjithshëm, Tiranë.                                                                                                                                                    
Gjithashtu, në vijim të këtij arsyetimi, janë parashikuar ndryshime në dispozitat e tjera përkatëse të ligjit nr. 80/2021, me qëllim plotësimin e vakumit ligjor të krijuar, sa i përket zëvendësimit të kompetencave të tij me gjyqtarin. Këto ndryshime synohet të kryhen përmes neneve 20, 21 dhe 22 të projektligjit.
7. Në nenin 18 të projektligjit, parashikohet shfuqizimi i nenit 26 të ligjit nr. 80/2021, i cili parashikon kompetencat e kancelarit për kryerjen e regjistrimeve të tjera, në kushtet kur me vendimin nr. 62, datë 20.11.2023 të Gjykatës Kushtetuese, kjo e fundit ka shfuqizuar kompetencat e kancelarit të parashikuara nga ligji i sipërcituar për kryerjen e regjistrimeve të tjera të organizatave jofitimprurëse.
8. Në nenin 28 të projektligjit synohet të shtohen dy pika në nenin 49 të ligjit nr.80/2021, i cili parashikon kundërvajtjet administrative. Në lidhje me masat administrative, Gjykata Kushtetuese ka arsyetuar se:

“65. Gjykata vëren se sipas pikave 2 dhe 3 të nenit 49 të ligjit nr. 80/2021, si shkelje administrative konsiderohet deklarimi në regjistrin elektronik i të dhënave të pavërteta, kur kjo nuk përbën vepër penale, si dhe moskryerja e detyrimit për regjistrimin fillestar dhe regjistrimet e tjera të detyrueshme brenda afateve të parashikuara nga ky ligj. Në lidhje me regjistrimin fillestar, për sa kohë që Gjykata vlerësoi se ky ligj nuk mund të përcaktojë një detyrim të tillë, edhe parashikimi i një shkeljeje për mosrespektimin e tij konsiderohet në të njëjtën mënyrë jokushtetues. Në lidhje me shkeljet e tjera administrative, duke pasur parasysh natyrën e këtyre shkeljeve, të cilat lidhen vetëm me deklarimin e të dhënave të regjistrin elektronik dhe pasojat që mund të sjellin ato, Gjykata vlerëson se këto mjete janë më të ashpra se sa duhet për të arritur objektivin e kërkuar. 

66. Në lidhje me marzhin e përcaktuar nga 0.1% deri në 1%, ai nuk plotëson standardet lidhur me qartësinë e normës juridike për sa i përket kuptimit dhe përllogaritjes së gjobave mbi të ardhurat vjetore të deklaruara të organizatave jofitimprurëse, duke i bërë këto ndëshkime për nga natyra e tyre arbitrare. Për nga formulimi i shkeljes këto parashikime janë, gjithashtu, të paparashikueshme, për sa kohë që nuk është e qartë se si do të zbatohen në drejtim të përcaktimit të shkeljes më të lehtë ose më të rëndë, në mungesë të faktorëve ose kritereve të tjera që mund të çojnë në ndonjë ndryshim në masën e gjobës. Nga ana tjetër, edhe përcaktimi i gjobës në masën minimale prej 30.000 lekësh konsiderohet, për të njëjtat shkaqe, si një masë joproporcionale në lidhje me synimin që kërkohet të arrihet.”
Referuar këtij arsyetimi, vlerësohet se për shkelje si deklarimi i të dhënave të pa vërteta dhe mos deklarimi i ndryshimeve të të dhënave, të parashikohen masa administrative, por të jenë në përputhje me parimin e proporcionalitetit.
Duke marrë në referencë parashikimet e ligjit nr.9723, datë 3.5.2007 “Për regjistrimin e biznesit”, të ndryshuar, për të njëjtat shkelje janë parashikuar masat administrative prej 60 000 (gjashtëdhjetë mijë) lekësh.
9. Neni 29 i projektligjit parashikon hyrjen në fuqi të tij, 15 ditë pas botimit në Fletoren Zyrtare.
VII. INSTITUCIONET DHE ORGANET QË NGARKOHEN PËR ZBATIMIN E AKTIT
Institucioni që ngarkohet me zbatimin e këtij akti është Gjykata e Shkallës së Parë e Juridiksionit të Përgjithshëm Tiranë.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektakti është hartuar nga Ministria e Drejtësisë dhe do të përcillet për mendim pranë Ministrisë së Financave, Këshillit të Lartë Gjyqësor, Gjykatës së Shkallës së Parë të Juridiksionit të Përgjithshëm Tiranë, Agjencisë për Mbështetjen e Shoqërisë Civile dhe Agjencisë së Inteligjencës Financiare.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektakti nuk shoqërohet me efekte financiare.

                                                                  MINISTRI
Ulsi Manja
Relacion shpjegues për projektligjin “Për disa shtesa dhe ndryshime në ligjin nr. 80/2021 “Për regjistrimin e organizatave jofitimprurëse”.


